
MINUTI

Il-Minuti tal-Laqgħa Nru. 27 li saret it-Tlieta, 23 t’Ottubru 2018, ġew konfermati.

DISKUSSJONI DWAR IR-RAPPORT TAL-AWDITUR ĠENERALI INTITOLAT “AN INVESTIGATION OF PROPERTY TRANSFERS BETWEEN 2006 – 2013, THE EXPROPRIATION OF THE PROPERTY AT FEKRUNA BAY ST. PAUL’S BAY”

IĊ-CHAIRPERSON (Onor. Beppe Fenech Adami): Nilqagħkom għal din il-laqgħa tal-Kumitat Permanenti dwar il-Kontijiet Pubbliċi. Fl-aħħar laqgħa ta’ dan il-Kumitat konna ddeċidejna li dan se jkun ir-rapport li jmiss niddiskutu. Jien tlabt lill-Onor. Robert Abela sabiex fis-seduta tal-lum jippreżenta lista ta’ xhieda li hemm probabilità li se jintalbu biex jixhdu f’din id-diskussjoni dwar dan ir-rapport, u qed nifhem li l-Onor. Abela ppreżenta din il-lista u għalhekk nitlob lis-segretarja sabiex tiċċirkola kopja tagħha lill-Membri tal-Kumitat. Peress li llum hemm seduta għaddejja fil-Plenarja u hemm Membri ta’ dan il-Kumitat li jridu jkunu hemmhekk sabiex jitkellmu, u anke peress li hemm xi mpenji oħra parlamentari, nipproponi li għal-lum nistabbilixxu skeda ta’ laqgħat li fihom jiġi diskuss ir-rapport li għandna quddiemna. Jien ġejt infurmat mis-Segretarja tal-Kumitat li l-ġimgħa d-dieħla se jkun hemm laqgħa konġunta ta’ dan il-Kumitat ma’ Kumitati oħra, fejn se niġu ndirizzati mis-Sur Leo Brincat, u għaldaqstant il-ġimgħa d-dieħla mhijiex ma ssir laqgħa ta’ dan il-Kumitat hekk kif kompost fuq is-suġġett li għandna llum.  Għaldaqstant nipproponi li l-ewwel seduta fejn jibda jiġi diskuss dan ir-rapport tkun l-Erbgħa 14 ta’ Novembru, fis-2:30 p.m. Nitlob li fil-ġranet li ġejjin, in-naħa tal-Gvern tindika lis-Segretarja tal-Kumitat min huwa x-xhud li tixtieq li jiġi mħarrek għal dakinhar. Naturalment, aktar ma tagħtu preavviż kmieni lis-segretarja ta’ min huwa x-xhud, aktar ix-xhud ikun f’pożizzjoni li jkun ippreparat biex jitla’ jixhed dwar din il-materja, liema materja issa ilha li seħħet diversi snin ilu. Jiġifieri l-parir tiegħi lin-naħa tal-Gvern hu saibex jindikaw malajr kemm jista’ jkun min huwa dan ix-xhud, saibex ix-xhud ikun jista’ jipprepara lilu nnifsu għal dakinhar. (Interruzzjonijiet)  Mela sakemm ma jkunx hemm avviż ieħor, l-ewwel seduta se tkun iddedikata biex issir preżentazzjoni min-naħa tal-Gvern u mill-Awditur Ġenerali. Sur Deguara, nitlobkom sabiex tqisu lilkom infuskom avżati ħalli tiġu ppreparati biex dakinhar tagħmlu preżentazzjoni minn min jidhrilkom li hija l-persuna kompetenti biex tagħmel dan. 
[bookmark: _GoBack]
IS-SUR CHARLES DEGUARA:  Jien diġà għandi kopja tal-preżentazzjoni hawnhekk u nista’ ngħaddilkom kopja.

IĊ-CHAIRPERSON:  Tajjeb ħafna. Naturalment dakinhar ikun hawn il-persuna li għamlet dan ir-rapport jew xi persuna oħra, hi mi hi, li hija kompetenti, biex jekk ikunu jridu jsiru xi mistoqsijiet dwar il-materja, inkunu nistgħu nagħmlu progress. 

Naħseb li b’hekk eżawrejna l-aġenda li għandna għal-lum u għaldaqstant  naġġorna l-Kumitat għal nhar it-Tlieta, 6 ta’ Novembru, fl-4:30 p.m. fejn dan il-Kumitat se jiltaqa’ flimkien mal-Kumitat Permanenti dwar l-Affarijiet Barranin u Ewropej u l-Kumitat Permanenti dwar l-Affarijiet Ekonomiċi.  Nirringrazzjakom.

Fit-2:55 p.m. il-Kumitat aġġorna.

